
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১০৪
হেমচন্দ্র-গ্রন্থাবলী





না দেখাই কারে এ ছার বদন
তাহার কারণ বলি—

দেখির যাহারে, বিধাতার শাপে
তখনি সে যাবে জ্বলি।

কত অনুনয় করিনু বিধির
লইতে এ পাপ প্রাণ,

এ কাল-কটাক্ষ হইতে আমার
প্রাণীরে করিতে ত্রাণ;

না শুনিলা বিধি শুধু এই বর
দিলা সে করুণা করি—

শিশুর বদন হেরিতে কেবল
পাইব নয়ন ভরি;

এ কটাক্ষ-দাহ শিশুরে কেবল
দাহন করিতে নারে,

নতুবা মুহূর্ত্তে দগ্ধ করি তাপে
অন্য প্রাণী সবাকারে;

কোথা নাহি যাই থাকি একা এথা
তবু সে বিধি আমায়;

বিড়ম্বন করে প্রেরিয়া পরাণী
আমারে কত জ্বালায়;

বর্ষে যত বার খুলি দগ্ধ আঁখি
তখন(ই) যে থাকে কাছে,

তার সম বুঝি আশার কাননে
অভাগা নাহিক আছে।

আসিতে আসিতে দেখিয়াছ পথে
সহস্র সহস্র প্রাণী

ভ্রমিছে দুঃখেতে, এ কটাক্ষ-দোষে,
শুনায়ে কাতর বাণী।

না থাক এখানে যাও অন্য স্থান
বাঁচিতে যদ্যপি চাও;

